Nafarroa Bai parlamentu-taldeari atxikitako foru parlamentari Aitor Etxarri Pellejero jaunak informazioa eskatu du Arano-Goizueta eskualdeari buruz (PES-446/10). Hona Berrikuntza, Enpresa eta Enplegu kontseilariaren erantzuna:
Lehenbizi, gogoratu beharra dago Aranoko Heineken enpresaren planta ixteko prozesua alde sozialaren eta alde ekonomikoaren artean lortutako akordio baten ondorioz gauzatu zela.
Ixteko iragarpenaren ondoren, Nafarroako Gobernuak hartu-emanak izan zituen enpresarekin jarduerarako beste aukera batzuk aztertzeko; esate baterako, ura botilaratzeko planta bat jartzea, lursailetan inbertsioak egitea eta abar. Heineken enpresak ez zituen aukera horiek kontuan izan. Bestalde, Aranoko Udalari ere aukera horiei buruzko informazioa eman zitzaion.

2009ko udaberrian, Intervalor Consulting Groupeko enplegatu bat harremanetan jarri zen Nasuinsarekin lursailak salmentan eskaintzeko.  Honakoak dira eman zituen datuak:
Kokalekua: Irakurri industrialdea. Arano.
Lursailaren azalera: 203.090 m²
Eraikitako azalera: 16.857 m² (15.960 m² dauzkaten sei nabe + 825 m²-ko bulegoetako eraikina + 72 m² duen sarrerako eraikina).
Nasuinsak planoen gainean aztertu zuen kokapena; gero, finkari buruzko balorazio hipotekarioak eskatu ziren –artxiboan dauzkagu–. Horrela, Intervalorri bermatu zitzaion kontuan hartuko zela Arano Nafarroan enpresa berriak kokatzeko NASUINSAri eska lekizkiokeen kokapenen azterlanetan.
Finka bera eskaini zen, baita ere, SODENAri 2009ko abuztuan igorritako txosten batean, kokapen hori etorkizuneko balizko inbertsioetan kontuan izan zezan. 

Departamentuak egiaztatu du zaila dela enpresa-proiektu berriak aurkitzea Aranorako, kokapenak dituen berezitasunengatik, baina, nolanahi ere eskaini beharreko kokapenen zorroan dauzka, Nasuinsak eta Sodenak garatzen dituzten jardueren barruan.

